
İqtisadiyyat Nazirliyi yanında Dövlət Vergi Xidmətində
DAXİLİ NƏZARƏT SİSTEMİNİN TƏŞKİLİ QAYDALARI
1. Ümumi müddəalar
1.1. “İqtisadiyyat Nazirliyi yanında Dövlət Vergi Xidmətində daxili nəzarət sisteminin təşkili Qaydaları” (bundan sonra - Qaydalar) Azərbaycan Respublikası Prezidentinin 2020-ci il 12 may tarixli 1017 nömrəli Fərmanı ilə təsdiq edilmiş “Azərbaycan Respublikasının İqtisadiyyat Nazirliyi yanında Dövlət Vergi Xidmətinin Əsasnaməsi”nə, Azərbaycan Respublikasının 2001-ci il 12 iyun tarixli 141-IIQ nömrəli Qanunu ilə təsdiq edilmiş “Dövlət vergi orqanlarında xidmət haqqında Əsasnamə”yə, “İqtisadiyyat Nazirliyi yanında Dövlət Vergi Xidmətində Daxili Nəzarət Prosedurları”na, İqtisadiyyat Nazirliyi yanında Dövlət Vergi Xidmətində (bundan sonra – Xidmət) əmək, icra, etik davranış və daxili xidməti intizam qaydalarını tənzimləyən digər normativ sənədlərə əsasən hazırlanmışdır.
1.2. Bu Qaydalar Xidmətin Aparatının struktur bölmələrində, strukturuna daxil olan qurumlarda və strukturuna daxil olmayan tabeliyindəki qurumda özünə nəzarət prinsipinə əsaslanan daxili nəzarət sistemini tənzimləyir.
1.3. Bu Qaydaların tətbiqində məqsəd Xidmətin Aparatının struktur bölmələri, strukturuna daxil olan qurumlar və strukturuna daxil olmayan tabeliyindəki qurum və onların əməkdaşları tərəfindən əmək, icra və xidmət intizamı ilə bağlı pozuntulara yol verilmə riskinin minimallaşdırılmasına nail olmaqdır.
2. Daxili nəzarət sistemi ilə tənzimlənən münasibətlərin iştirakçıları
2.1. Daxili nəzarət sisteminin tətbiq olunduğu subyektlər - Xidmətin Aparatının struktur bölmələri, strukturuna daxil olan qurumlar və strukturuna daxil olmayan tabeliyindəki qurum.
2.2. Müvafiq struktur bölmə – daxili nəzarət sisteminin tətbiq olunduğu subyektlərdə daxili nəzarət sisteminin tətbiqinə metodoloji rəhbərliyi və nəzarəti həyata keçirən struktur bölmə.
2.3. Məsul şəxs – bu Qaydalara əsasən daxili nəzarət sisteminin tətbiqi ilə bağlı nəzarət hərəkətlərini həyata keçirən vəzifəli şəxs (şəxslər).
2.4. Xidmətin strukturuna daxil olan qurumlarda və strukturuna daxil olmayan tabeliyindəki qurumda daxili nəzarət funksiyasını həyata keçirən struktur (şöbə, bölmə) mövcud olduqda bu Qaydalara əsasən daxili nəzarət sisteminin tətbiqi ilə bağlı nəzarət hərəkətləri həmin strukturun (şöbənin, bölmənin) əməkdaşları tərəfindən həyata keçirilir və həmin əməkdaşlar bu işə məsul şəxs hesab olunurlar.
3. Daxili nəzarət sistemi və onun tətbiqi forması
3.1. Daxili nəzarət sistemi – Xidmətin Aparatının struktur bölmələrinin, strukturuna daxil olan qurumların və strukturuna daxil olmayan tabeliyindəki qurumun və onların əməkdaşlarının fəaliyyətində əmək, icra və xidmət intizamına çevik nəzarət mexanizmidir.
3.2. Daxili nəzarət sistemi strukturdaxili və strukturdankənar formada tətbiq olunur.
3.2.1. Strukturdaxili nəzarət – əməkdaşların xidməti vəzifələrini bilavasitə iş yerində yerinə yetirmələrinə nəzarətdir.
3.2.2. Strukturdankənar nəzarət – əməkdaşların xidməti vəzifələrini iş yerindən kənarda yerinə yetirmələrinə nəzarətdir.
3.3. Xidmətin Aparatının struktur bölmələrində, strukturuna daxil olan qurumlarda və strukturuna daxil olmayan tabeliyindəki qurumda (strukturunda daxili nəzarət funksiyasını həyata keçirən şöbə və ya bölmə olan qurumlar istisna olmaqla) daxili nəzarət sistemi iki və daha çox məsul şəxsdən ibarət olmaqla qrup formasında tətbiq olunur və qrupa rəhbər təyin edilir. Struktur tərkibinə və əməkdaşların sayına görə qrup formasında tətbiqi mümkün olmadıqda daxili nəzarət sistemi bir məsul şəxsdən ibarət olmaqla fərdi formada tətbiq olunur.
Daxili nəzarət qrupunun rəhbəri və üzvləri kollektivdə müsbət xarakterizə olunan, intizamlılığı, obyektivliyi və prinsipiallığı ilə fərqlənən vəzifəli şəxslərdən seçilir.
3.4. Daxili nəzarət sisteminə məsul şəxslər müvafiq struktur bölmə ilə razılaşdırılmaqla təyin edilir. Razılaşdırma məsul şəxslərin təyinatı barədə sənədin AVİS-də qeydiyyatı zamanı reallaşdırılır.
3.5. Xidmətin Aparatının struktur bölmələrində daxili nəzarət qrupu 2 (iki) və daha çox məsul şəxsdən ibarət olmaqla, struktur rəhbərinin müavinlərindən biri, bir müavini olduqda müavini (qrup rəhbəri) və digər vəzifəli şəxslərindən (qrup üzvləri) təşkil olunur. Struktur rəhbərinin müavini olmayan strukturlarda daxili nəzarət qrupu strukturun tərkibindəki idarənin və ya şöbənin (bölmənin) rəisi (qrup rəhbəri) və digər vəzifəli şəxslərdən (qrup üzvləri) ibarət olmaqla təşkil olunur.
3.6. Xidmətin Aparatının struktur bölmələrində daxili nəzarət qrupunun tərkibi təsdiqetmə qrifi ilə təsdiqlənir.
3.7. Xidmətin strukturuna daxil olan qurumlarda və strukturuna daxil olmayan tabeliyindəki qurumda daxili nəzarət qrupu struktur rəhbərinin müavini (qrup rəhbəri), hüquq və sənədlərlə iş strukturlarının rəhbərləri, bu strukturlar mövcud olmadıqda həmin funksiyaları yerinə yetirən vəzifəli şəxslər və zərurət yaranarsa digər vəzifəli şəxslərdən (qrup üzvləri) ibarət olmaqla təşkil olunur. Struktur rəhbərinin müavini olmayan struktur bölmələrdə daxili nəzarət qrupu strukturun tərkibindəki idarənin və ya şöbənin (bölmənin) rəisi (qrup rəhbəri) və digər vəzifəli şəxslərdən (qrup üzvləri) təşkil olunur.
3.8. Xidmətin strukturuna daxil olan qurumlarda və strukturuna daxil olmayan tabeliyindəki qurumda daxili nəzarət qrupunun tərkibi struktur rəhbərinin əmri ilə təsdiqlənir.
3.9. Daxili nəzarət sisteminə məsul şəxs (şəxslər) təsdiq edildikdən sonra AVİS-də və “Axtarış-Hesabat” informasiya sistemində onlar üçün müvafiq istifadə hüquqlarının alınması məqsədilə Xidmətin Aparatının aidiyyəti struktur bölməsinə müəyyən olunmuş qaydada müraciət edilir. Müraciət həmçinin daxili nəzarət sistemi çərçivəsində həyata keçirilən nəzarət hərəkətlərinin nəticələrinin AVİS-ə daxil edilməsi üçün aidiyyəti qeydiyyat hüququnun alınması məqsədilə məlumat üçün müvafiq struktur bölməyə göndərilir.
3.10. Struktur, kadr dəyişikliyi və xidməti zərurətlə əlaqədar olaraq daxili nəzarət qrupunun tərkibi həmin halın baş verdiyi tarixdən 3 (üç) iş günü ərzində yenidən təşkil edilməklə müvafiq struktur bölmə ilə razılaşdırılmalı, təsdiq olunmalı və bu Qaydaların 3.4-3.7-ci bəndlərinə uyğun tədbirlər həyata keçirilməlidir.
4. Daxili nəzarət sisteminin tətbiqi istiqamətləri
4.1. Daxili nəzarət sistemi aşağıda göstərilən əmək, icra və xidmət intizamı ilə bağlı istiqamətlər üzrə tətbiq olunur və məsul şəxs (şəxslər) tərəfindən bu istiqamətlər üzrə nəzarət hərəkətləri həyata keçirilir:
4.1.1. Əməkdaşların Azərbaycan Respublikasının qanunvericiliyi ilə müəyyən edilmiş iş vaxtında xidməti yerlərində olmaları, bununla əlaqədar müvafiq qeydiyyat kitabında (tabeldə) öz soyadlarının qarşısında imza etmələri və müəyyən edilmiş digər qaydada (turniket və s.) qeydiyyatdan keçmələri, xidməti zərurətlə əlaqədar idarədən (şöbədən) getdikdə və geri qayıtdıqda müvafiq qeydiyyat kitabında gündəlik qeydiyyatları vaxtında və düzgün aparmaları;
4.1.2. “Məlumat saatı” məşğələlərinin mövcud qaydaların tələb və normalarına uyğun aparılması;
4.1.3. Əməkdaşların xidməti vəsiqəni üzərində gəzdirmələri və səliqəli şəkildə saxlamaları, xidməti vəsiqənin etibarlılıq müddətinə əməl etmələri, xidməti vəsiqədən şəxsi məqsəd və maraqlar üçün istifadə etməmələri.
4.1.4. Əməkdaşların xüsusi və mülki geyim formalarını müəyyən edilmiş tələblərə, standart və normalara uyğun daşımaları, zahiri görünüş (dress-kod) normalarına riayət etmələri.
4.1.5. Əməkdaşların subordinasiya və davranışla bağlı müəyyən edilmiş tələb və normalara riayət etmələri, iş yerində işgüzar mühitə uyğun olmayan davranış hallarına yol verməmələri.
4.1.6. Əməkdaşların hüquqi əsas və mövcud tələblərə uyğun rəsmiləşdirmə (xidməti məruzə, əmr və s.) olmadan ştat vahidi üzrə tutduqları vəzifə və şöbənin (bölmənin) əsasnaməsi üzrə müəyyən edilmiş öhdəliklərdən əlavə olaraq, digər şöbələrin (bölmələrin) vəzifələrinin yerinə yetirilməsinə və hüquqlarının həyata keçirilməsinə cəlb edilməmələri.
4.1.7. Səyyar vergi yoxlaması, xronometraj metodu ilə müşahidə aparan, nəzarət postlarında xidmət göstərən əməkdaşların müəyyən edilmiş vaxtlarda yoxlama, müşahidə aparılan və ya xidmət göstərilən yerlərdə olmaları.
4.1.8. Əməkdaşların elmi, pedaqoji və yaradıcılıq fəaliyyəti istisna olmaqla, sahibkarlıq və digər ödənişli fəaliyyət ilə (o cümlədən vasitəçilərin köməyi ilə) məşğul olmamaları.
4.1.9. Əməkdaşların Xidmətin Tədris Mərkəzi tərəfindən təşkil olunan tədris kurslarında, Xidmət tərəfindən keçirilən, həmçinin digər dövlət orqanları və qurumlar tərəfindən təşkil edilən təlim, treninq və tədbirlərdə iştirak etmələri.
4.1.10. Əməkdaşların icra intizamına əməl etmələri (icraatlarında olan sənədlərə, o cümlədən vətəndaş müraciətlərinə qanunla müəyyən olunmuş müddətdə baxılması, düzgün və əsaslandırılmış cavabların verilməsi).
4.1.11. Vətəndaşların (vergi ödəyicilərinin) qəbulunun, o cümlədən videoqəbulların və vergi ödəyiciləri ilə fərdi görüşlərin mövcud qaydaların tələblərinə uyğun həyata keçirilməsi.
4.1.12. Əməkdaşların iş yerində və iş yerindən kənarda yüksək əxlaqi prinsiplərə riayət etmələri, yersiz mübahisələrə səbəb olacaq və Dövlət Vergi Xidmətinin adına xələl gətirə biləcək davranış və hərəkətlərə yol verməmələri, dövlətə və cəmiyyətə ziyan verə biləcək və mənfi reputasiyaya malik insanlarla münasibət qurmamaları.
4.1.13. Əməkdaşların kommersiya və (və ya) vergi sirrinin, informasiya təhlükəsizliyinin qorunmasını təmin etmələri, Dövlət Vergi Xidmətinə məxsus elektron informasiya sistemləri və proqram təminatlarından, həmçinin xidməti fəaliyyətləri zamanı əldə etdikləri məlumatlardan öz şəxsi maraqları naminə, habelə vəzifələrinin icrası ilə əlaqədar olmayan digər məqsədlər üçün istifadə, həmin sistem və proqram təminatlarına giriş imkanı verən şifrəni (parolu) digər şəxslərə vermə və ya digər işçilərin şifrəsindən (parolundan) istifadə etmə hallarına yol verməmələri.
4.1.14. Əməkdaşların inzibati binanın mühafizəsi, avadanlıqların istismarı və yanğın təhlükəsizliyi ilə bağlı müəyyən edilmiş tələb və normalara əməl etmələri, iş yerlərində (açıq sahəli ofislərdə və iş otaqlarında) tütün (siqaret, papiros, bütün növ qəlyan və elektron siqaretlər) çəkmələrinə, eləcə də oddan açıq halda ehtiyatsız davranma hallarına yol verməmələri.
4.1.15. Əməkdaşların işdən azad edilərkən, yaxud başqa vəzifəyə keçirilərkən xidməti vəsiqəsini, öhdəsində olan xüsusi rabitə və digər vasitələri, avadanlıq və aidiyyəti sənədləri təhvil vermələri.
4.1.16. Əməkdaşların strukturun balansında və ya sərəncamında olan nəqliyyat vasitələrindən təyinatdan kənar məqsədlər üçün və qeyri-iş günlərində istifadə etmə hallarına yol verməmələri.
4.1.17. Əməkdaşların hərbi vəziyyət, fövqəladə hallar, habelə pandemiya və bu kimi digər hallar zamanı tətbiq olunan xüsusi rejimlərlə əlaqədar müəyyən olunmuş tələb və normalara əməl etmələri.
4.1.18. Əməkdaşların vəzifələrinin yerinə yetirilməsi və hüquqlarının həyata keçirilməsi zamanı vergi ödəyiciləri ilə yaranan münasibətlərdən imtiyaz və güzəştlər əldə etməyə yönəlmiş hərəkətlərə yol verməmələri, vergi ödəyicilərinin (vətəndaşların) hər hansı xidmətlərindən şəxsi maraq və məqsədləri üçün istifadə etməmələri.
4.1.19. Əməkdaşların bu Qaydalarda müəyyən edilmiş əmək, icra və xidmət intizamı ilə bağlı istiqamətlərdən başqa digər istiqamətlər üzrə intizam pozuntusu hallarına yol verməmələri.
4.2. Bu Qaydalarda göstərilən daxili nəzarət sisteminin tətbiqi istiqamətləri üzrə keçirilən daxili nəzarət hərəkətləri zamanı vergi orqanı əməkdaşlarının vergi ödəyicilərinə (vətəndaşlara) münasibətdə korrupsiya ilə əlaqədar hüquqpozma hallarına yol vermələrinə dair məlumatlar aşkar olunarsa, habelə araşdırılması səlahiyyətlərinə aid olmayan hallar müəyyən edilərsə bu barədə məlumat və materiallar dərhal müvafiq struktur bölməyə təqdim olunmalıdır.
4.3. Məsul şəxs (şəxslər) nəzarət hərəkətlərini həyata keçirərkən hər bir istiqamətə aid məsələləri tənzimləyən normativ-hüquqi aktların və təşkilati-sərəncamverici sənədlərin tələblərini rəhbər tutmalıdır.
4.4. Mövcud normativ-hüquqi aktlar və ya təşkilati-sərəncamverici sənədlər qüvvədən düşdükdə, yenisi təsdiq edildikdə və ya onlara əlavə və dəyişikliklər edildikdə bu hallar məsul şəxs (şəxslər) tərəfindən nəzərə alınmalıdır.
5. Daxili nəzarət sisteminin tətbiqi üzrə nəzarət
hərəkətlərinin rəsmiləşdirilməsi
5.1. Daxili nəzarət sistemi çərçivəsində həyata keçirilən nəzarət hərəkətləri nəticəsində bütün hallarda məsul şəxs (şəxslər) tərəfindən 1 (bir) nüsxədən ibarət akt tərtib edilir və imzalanır.
5.2. Aktda aşağıdakılar göstərilir:
5.2.1. nəzarət hərəkətini həyata keçirən məsul şəxsin (şəxslərin) vəzifəsi, xüsusi rütbəsi, soyadı, adı və atasının adı;
5.2.2. nəzarət hərəkətinin keçirildiyi tarix, saat və yer;
5.2.3. intizam pozuntusuna yol verilmə halı olduqda, onun təsviri;
5.2.4. tələbləri pozulmuş qanunvericilik aktlarının və normativ sənədlərin adı, tarixi və nömrəsi;
5.2.5. intizam pozuntusuna yol vermiş əməkdaşın vəzifəsi, xüsusi rütbəsi, soyadı, adı və atasının adı.
5.3. Akt konkret faktlara əsaslanmaqla, obyektiv və qərəzsiz tərtib olunmalıdır. 
Aktın giriş hissəsində nəzarət hərəkətinin keçirilməsi səbəbləri barədə (əsas olmuş sənəd varsa sənədin tarixi və nömrəsi göstərilməklə) qısa məlumat verilir.
Təsviri hissəsində iş üzrə toplanmış sənədlər və alınmış izahatlar əsasında nəzarət hərəkətinin nəticəsi açıqlanır, əməkdaşın hərəkətində (hərəkətsizliyində) nöqsanlar müəyyən olunmuşdursa, həmin nöqsanlar, onlara yol verilmə səbəbləri, tələbləri pozulmuş normativ-hüquqi aktların və təşkilati-sərəncamverici sənədlərin adı, müvafiq maddələri (bəndləri, yarımbəndləri) göstərilir.
5.4. Nəzarət hərəkəti nəticəsində intizam pozuntusuna yol verilmə halı müəyyən edildikdə pozuntuya yol vermiş əməkdaş aktla tanış edilməli, akt onun tərəfindən imzalanmalıdır. Əməkdaş aktı imzalamaqdan imtina etdikdə, məsul şəxs tərəfindən aktda bu barədə qeyd aparılır. Aktı imzalamaqdan və ya izahat verməkdən imtina edən intizam pozuntusuna yol vermiş şəxs (şəxslər) bunun səbəblərini aktda qeyd şəklində göstərə bilər.
İntizam pozuntusuna yol vermiş işçinin yazılı izahat verməkdən imtina etməsi ona intizam tənbehi verilməsini istisna etmir.
5.5. Nəzarət hərəkəti nəticəsində tərtib edilmiş akt tərtib olunduğu tarixdən 2 (iki) iş günündən gec olmayaraq məsul şəxs tərəfindən AVİS-də daxili sənəd kimi qeydiyyata alınaraq daxili nəzarət sisteminin tətbiq olunduğu subyektin rəhbərinə (onun səlahiyyətlərini icra edən şəxsə) təqdim edilir. Akt rəhbərin (onun səlahiyyətlərini icra edən şəxsin) dərkənarı ilə məsul şəxsin icraatına göndərilir.
5.6. Akt məsul şəxs tərəfindən icraatına daxil olduğu tarixdən 2 (iki) iş günündən gec olmayaraq “Daxili  təhlükəsizlik (daxili nəzarət) alt sisteminin istifadəçi təlimatı”na uyğun olaraq AVİS-in müvafiq moduluna işlənilir.
5.7. Nəzarət hərəkəti nəticəsində müəyyən edilmiş intizam pozuntusu halları üzrə (korrupsiya hüquqpozmaları ilə bağlı hallar istisna olmaqla) məsul şəxs tərəfindən araşdırma aparılır və araşdırmanın nəticəsi xidməti məruzə ilə rəsmiləşdirilir.
5.8. Araşdırmanın nəticəsi üzrə xidməti məruzə (akt, izahat və digər aidiyyəti sənədlər əlavə edilməklə) araşdırma başa çatdığı tarixdə (bu mümkün olmadıqda növbəti iş günü) daxili nəzarət sisteminin tətbiq olunduğu subyektin rəhbərinə (onun səlahiyyətlərini icra edən şəxsə), Xidmətin Aparatının struktur bölmələrində Xidmətin rəisinə və ya kurasiya üzrə rəis müavininə təqdim olunur.
5.9. Xidməti məruzədə aşkar edilmiş intizam pozuntusu konkretləşdirilir, əməkdaşın və aidiyyəti şəxslərin izahatları şərh olunur, dəlil və sübutlar göstərilir, pozuntuya yol vermiş əməkdaşa qarşı intizam tənbehinin tətbiqinə, pozuntunun aradan qaldırılmasına və gələcəkdə analoji hallara yol verilməməsinə dair konkret təkliflər verilir.
5.10. Daxili nəzarət sisteminin tətbiq olunduğu subyektin rəhbəri (onun səlahiyyətlərini icra edən şəxs), Xidmətin Aparatının struktur bölmələrində Xidmətin rəisi və ya kurasiya üzrə rəis müavini xidməti məruzənin nəticələrinə əsasən intizam pozuntusuna yol vermiş əməkdaş barəsində “Dövlət vergi orqanlarında xidmət haqqında Əsasnamə”yə uyğun olaraq səlahiyyətləri daxilində intizam tənbehi tədbiri görür.
5.11. Araşdırmanın nəticələri araşdırma başa çatdığı tarixdən 2 (iki) iş günündən gec olmayaraq “Daxili  təhlükəsizlik (daxili nəzarət) alt sisteminin istifadəçi təlimatı”na uyğun olaraq AVİS-in müvafiq moduluna işlənilir.
5.12. Nəzarət hərəkəti nəticəsində aşkar edilmiş pozuntunun xarakteri və ağırlıq dərəcəsi ciddiliyi nəzərə alınmaqla tətbiq edilməli olan intizam tənbehi daxili nəzarət sisteminin tətbiq olunduğu subyektin rəhbərinin (onun səlahiyyətlərini icra edən şəxsin) səlahiyyətlərinə aid olmadıqda, o bu barədə məlumatlı olduğu tarixdən 2 (iki) iş günündən gec olmayaraq araşdırma materiallarının (xidməti məruzə, akt, izahat və bütün digər aidiyyəti sənədlərin) müvafiq struktur bölməyə göndərilməsini təmin edir.
5.13. Araşdırma materiallarının müvafiq struktur bölməyə göndərildiyi tarixdən 2 (iki) iş günündən gec olmayaraq araşdırmanın nəticələri “Daxili təhlükəsizlik (daxili nəzarət) alt sisteminin istifadəçi təlimatı”na uyğun olaraq AVİS-in müvafiq moduluna işlənilir.
5.14. Daxili nəzarət sistemi çərçivəsində həyata keçirilən nəzarət hərəkətlərinin nəticəsi üzrə tərtib olunan sənədlər (akt, izahat, xidməti məruzə və s.) Xidmətin kargüzarlıq qaydalarına uyğun olaraq kağız və elektron şəkildə formalaşdırılır və arxivləşdirilir.
6. Daxili nəzarət sisteminə məsul şəxsin vəzifə və hüquqları
6.1. Məsul şəxsin vəzifələri:
6.1.1. Bu Qaydalarda müəyyən edilmiş, lakin bununla məhdudlaşmayan istiqamətlər üzrə daxili nəzarət hərəkətlərini həyata keçirmək;
6.1.2. Daxili nəzarət hərəkətlərini vaxtında və qanunauyğun aparmaq;
6.1.3. Daxili nəzarət hərəkətlərini həyata keçirərkən obyektivliyi və ədalətliliyi qorumaq, qərəzsiz olmaq, şəxsi münasibətlər zəminində himayəçiliyə və ya ayrı-seçkiliyə yol verməmək;
6.1.4. Daxili nəzarət sistemi çərçivəsində həyata keçirdiyi nəzarət hərəkətinin rəsmiləşdirilməsi ilə bağlı akt, xidməti məruzə və digər zəruri sənədləri tərtib etmək;
6.1.5. Daxili nəzarət sistemi çərçivəsində həyata keçirdiyi nəzarət hərəkətinin nəticəsini düzgün, tam və bu qaydalarla müəyyən olunmuş müddətdə AVİS-in müvafiq moduluna işləmək;
6.1.6. Daxili nəzarət sistemi çərçivəsində həyata keçirdiyi nəzarət hərəkətləri nəticəsində aşkar edilmiş intizam pozuntularını təsnifatlaşdırmaq, onlara yol verilməsinin səbəblərini təhlil etmək, bu halların qarşısının alınması üçün təkliflər hazırlamaq və bu barədə yarımilliklər üzrə (yanvar-iyul və iyul-dekabr ayları) arayış tərtib edərək daxili nəzarət sisteminin tətbiq olunduğu subyektin rəhbərinə (onun səlahiyyətlərini icra edən şəxsə) təqdim etmək.
6.1.7. Əməkdaşların qanunazidd hərəkətləri (hərəkətsizliyi) barədə məlumat verən vətəndaşın (vergi ödəyicisinin) hüquqlarını və qanuni mənafelərini gözləmək və müdafiə etmək.
6.2. Məsul şəxsin hüquqları:
6.2.1. Daxil olmuş müraciət və məlumatlar əsasında, habelə öz təşəbbüsü ilə daxili nəzarət tədbirlərini həyata keçirmək;
6.2.2. Bu Qaydalar ilə müəyyən edilmiş vəzifələri yerinə yetirərkən daxili nəzarət sisteminin tətbiq olunduğu subyektin əməkdaşlarından və vətəndaşlardan (vergi ödəyicilərindən) yazılı izahatlar, o cümlədən zəruri hesab edilən sənədləri almaq;
6.2.3. Bu Qaydalar ilə müəyyən edilmiş vəzifələri yerinə yetirərkən daxili nəzarət sisteminin tətbiq olunduğu subyektin digər strukturlarından sənədləri, hesabatları, məlumatları tələb etmək və götürmək;
6.2.4. Bu Qaydalar ilə müəyyən edilmiş vəzifələri yerinə yetirərkən vergi ödəyicilərinin mülkiyyətində və istifadəsində olan binalara, obyektlərə, tikililərə, qurğulara və torpaq sahələrinə (yaşayış sahələri istisna olmaqla) daxil olmaq (vergi ödəyicisinin etiraz etdiyi hallar istisna olmaqla);
6.2.5. Daxili nəzarət sistemi ilə bağlı AVİS və “Axtarış-Hesabat” informasiya sistemində aidiyyəti istifadə və qeydiyyat hüquqları əldə etmək.
7. Yekun müddəalar
7.1. Daxili nəzarət sisteminin tətbiq olunduğu subyektdə daxili nəzarət sisteminin tətbiqinə, məsul şəxslərin vəzifələrinin icrasına və onların hüquqlarının qorunmasına daxili nəzarət sisteminin tətbiq olunduğu subyektin rəhbəri (onun səlahiyyətlərini icra edən şəxs) bilavasitə məsuliyyət daşıyır.
7.2. Məsul şəxs daxili nəzarət sisteminin tətbiq olunduğu subyektin rəhbərinə (onun səlahiyyətlərini icra edən şəxsə) əməkdaşların hərəkətləri (hərəkətsizliyi) barədə yalan və təhrif olunmuş, mənbəyi bəlli olmayan, yaxud öz şəxsi marağı baxımından əməkdaşın vəziyyətini pisləşdirən məlumatlar verməməlidir.
7.3. Daxili nəzarət sisteminin tətbiq olunduğu subyektdə daxili nəzarət sisteminin tətbiqinə metodoloji rəhbərliyi və nəzarəti müvafiq struktur bölmə həyata keçirir.
7.4. Bu Qaydalarda göstərilən istiqamətlər üzrə əmək, icra və xidmət intizamı pozuntuları müvafiq struktur bölmə tərəfindən aşkar olunduğu hallarda intizam pozuntusuna yol vermiş əməkdaşlar və onların birbaşa rəhbərləri ilə yanaşı, daxili nəzarət sisteminin tətbiq olunduğu subyektdə daxili nəzarət sisteminə məsul şəxs (şəxslər) də intizam məsuliyyətinə cəlb oluna bilər.
7.5. Bu Qaydaların tələblərinin pozulmasına görə təqsirkar şəxslər qanunvericilikdə nəzərdə tutulmuş qaydada məsuliyyət daşıyırlar.
* * * * * * 


